
ВОВЕД
I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ
Со Предлог Законот за изменување и дополнување на Законот за водостопанствата (“Службен весник на Република Македонија” бр. 85/03, 95/05 и 103/08 97/2010 и 1/2012) се врши прецизирање и дополнување на законот и негово прилагодување според практичните потреби и искуства, како и негово  усогласување со Законот за јавни службеници.

II. ЦЕЛИ, НАЧЕЛА И ОСНОВНИ РЕШЕНИЈА
Основните цели на предложениот закон е да се прилагоди према практичното работење на веќе основаните водостопанства, допрецизирање на постојните законски решенија заради нивна поедноставна примена како и да се изврши усогласување на материјалниот закон  со Законот  за јавни службеници. 

 
Основните  решенија на предлог  законот,  содржат решенија  кои се однесуваат на регулирање на односите помеѓу Водостопанствата и корисниците на услугите на одводнувањето и обезбедување на ефективен начин на извршување на одлуките од страна на Директорите на Водостопанствата донесени врз основа на Закон, како и регулирање на статусот на вработените во водостопанствата, односно начинот и постапката на дисциплинска и материјална одговорност и оценувањето на јавните службеници во водостопанствата.  

III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

 
Предлог законот за изменување и дополнување на Законот за  водостопанствата не предизвикува фискални импликации врз Буџетот на Република Македонија.

IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ И НАЧИНОТ НА НИВНОТО ОБЕЗБЕДУВАЊЕ, КАКО И ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ
За спроведување на предложените измени и дополнувања на овој Закон не е потребно обезбедување на финансиски средства, ниту материјални обврски за одделни субјекти. 
ПРЕДЛОГ НА ЗАКОН 
ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА
ВОДОСТОПАНСТВАТА
Член 1
Во Законот за водостопанствата (“Службен весник на Република Македонија” бр. 85/03, 95/05, 103/08, 97/10 и 1/12), во членот 8 зборовите „имаат потреба од одводнување и“ се бришат.






          Член 2

Во членот 42 став 3 по зборот „исправа“ се додаваат зборовите „и се извршува согласно одредбите од Законот за извршување“

Член 3

Членот 42-а се брише.

Член 4

членот 59 се менува и гласи:

“Вработените во водостопанството кои вршат работи од јавен интерес согласно овој закон, имаат статус на јавни службеници.

Вработените во водостопанството кои вршат помошни и технички работи немаат статус на јавни службеници и во однос на нивните права, обврски и одговорности од работниот однос се применуваат одредбите на Законот за работните односи.”

Член 5
Членот 60 се менува и гласи  :

“За вработените во водостопанството кои имаат статус на јавни службеници за прашањата кои се однесуваат на вработувањето, правата и должностите,  одговорноста, оценувањето, престанокот на вработувањето, заштитата и одлучувањето за правата и обврските на јавниот службеник се применуваат одредбите од овој закон и Законот за јавните службеници. 

Член 6
По членот 60 се додаваат дваесет нови члена: член 60-а, 60-б, 60-в ,60-г, 60-д, 60-ѓ, 60-е, 60-ж, 60-з, 60-s, 60-и, 60-ј, 60-к, 60-л, 60-љ, 60-м, 60-н, 60-њ ,60-о и 60-п, кои гласат:

Член 60-а
Во водостопанството за вршење на работи од јавен интерес може да се вработи лице кое ги исполнува општите и посебните услови утврдени со Законот за јавните службеници, како и другите услови пропишани со актот за систематизација на работни места на водостопанството.

За пополнување на слободно работно место за вршење работи од јавен интерес во водостопанството, директорот на водостопанството донесува одлука за потребата од вработување на јавен службеник.

Со одлуката од став 2 на овој член се определува дали пополнувањето на слободното работно место се врши преку вработување на лице по пат на објавување на јавен оглас, со објавување на интерен оглас, со распоредување од вработените јавни службеници или со преземање на јавен службеник од друга институција.

Доколку пополнувањето на слободното работно место се врши по пат на објавување на јавен оглас, водостопанството доставува барање до Агенцијата за администрација заради објавување на јавен оглас за вработување.

Објавувањето на огласот од став 4 на овој член и спроведувањето на постапката за избор се вршат согласно Законот за јавните службеници.

Во случаите кога пополнувањето на слободното работно место се врши по пат на објавување на интерен оглас, интерниот оглас се објавува на веб страната на водостопанството. Огласот содржи податоци за работното место кое треба да се пополни, посебните услови утврдени со член 15 и 19 од Законот за јавните службеници, условите пропишани во актот за систематизација на работните места кои треба да ги исполнува јавниот службеник и рокот за пријавување.

Член 60-б
Јавен службеник вработен во водостопанството кој има соодветно образование, потребно работно искуство во струката и ги исполнува и другите услови утврдени во актот за систематизација на работните места, по потреба на водостопанството или по негово барање може да се распореди на друго работно место согласно актот за систематизација на работните места, или да се преземе во друга институција ако за тоа има негова согласност и согласност на одговорните лица на институциите.

Вработен во водостопанството кој нема статус на јавен службеник, а има соодветно образование, потребно работно искуство и ги исполнува и другите услови утврдени во актот за систематизација на работните места на водостопанството, по потреба или по негово барање, по претходно положен испит за јавен службеник може да биде распореден на работно место со соодветно звање во водостопанството и да се стекне со статус на јавен службеник.

Лицата кои за прв пат се вработуваат во водостопанството за вршење на работи од јавен интерес и лицата кои се вработуваат на повисоко работно место од претходното во водостопанството, задолжително извршуваат пробна работа. Пробната работа за избраниот кандидат за јавен службеник со високо образование трае 12 месеци, а за избраниот кандидат со средно образование и лицето кое се вработува на повисоко работно место од претходното, пробната работа трае шест месеци.

На начинот на вршење на пробната работа и вработувањето на избраните лица од став 3 на овој член се применуваат одредбите од член 21-в од Законот за јавните службеници.

Член 60-в
Јавниот службеник во водостопанството лично е одговорен за вршењето на работите и работните задачи од работното место.

Член 60-г
Секој јавен службеник и друго лице, во согласност со закон, има право да поднесе иницијатива за покренување на дисциплинска постапка против јавен службеник во водостопанството која треба да биде образложена.

Предлог за покренување на дисциплинска постапка против јавниот службеник поднесува непосредно претпоставениот јавен службеник односно раководниот службеник или директорот  на водостопанството.

Чен 60- д
Предлог за поведување на постапка за утврдување на дисциплинска одговорност по правило ги содржи следните елементи:

· лично име на јавниот службеник за кого се поднесува предлогот за поведување на постапка за утврдување на дисциплинска одговорност;

· работно место на кое е распореден јавниот службеник за кого се поднесува предлогот ;

· опис на дејствието/та со кое е извршено кршење на работниот ред и дисциплина или неисполнување на работните обврски;

· наведување на квалификација на дејствието/та од алинеја 3 на ставот 1 на овој член со конкретно наведување дали тоа според оценка претставува полесно, односно потешко кршење на работниот ред и дисциплина или неисполнување на работните обврски ;

· време, начин и место на вршење на дејствието со кое е извршено кршењето на работниот ред и дисциплина и неисполнување на работните обврски;

· последици што настанале на работниот ред и дисциплина и неисполнување на работните обврски;

· наведување на доказ/и од кои се потврдува таквото однесување, односно доказ што е во прилог на фактот дека е извршено комплетно дејствие(службена белешка, писмен извештај, информација, пријави, изјави од сведоци и сл.);

· наведување на лично име на лице кое може да биде повикано во својство на сведок;

· податок дали јавниот службеник за кого се поднесува предлогот дотогаш одговарал за кршење на работниот ред и дисциплина или неисполнување на работните обврски во водостопанството; и

· податок во врска со предходни наградувања на јавниот службеник.

Во прилог на предлогот од ставот 1 на овој член се доставуваат доказите што се наведени во истиот и други документи што според оценка на предлагачот се од значење за конкретниот случај.
Член 60-ѓ
Директорот на водостопанството формира комисија за водење на дисциплинска постапка за дисциплински престап во рок од осум дена од денот на поднесување на предлогот за покренување на дисциплинска постапка.

Комисијата од став 1 на овој член е составена од три члена и тоа еден раководен  јавен  службеник и двајца јавни службеници од кои еден со звање од истата група на звање како и јавниот службеник против кого се води дисциплинската постапка. Членовите на Комисијата имаат заменици.

Претседателот на комисијата  е  од  редот на раководните државни  службеници.
Комисијата од ставот 1 од овој член, по спроведената дисциплинска постапка му предлага соодветна дисциплинска мерка на директорот на водостопанството.

Ако комисијата од став 1  на овој член утврди  дека јавниот службеник не е одговорен или не се исполнети условите за донесување на решенија за изрекување на дисциплинска мерка му предлага на директорот да го отфрли предлогот, односно да ја запре постапката .
Член 60- е
Дисциплинските мерки против јавниот службеник во водостопанството ги изрекува директорот на водостопанството, а по предходен писмен извештај од непосредно претпоставениот јавен службеник.

Пред изрекување на дисциплинската мерка јавниот службеник се известува писмено за наводите на извештајот од став 1 на овој член што постојат против него и истиот има право да даде усмен или писмен одговор во рок кој не може да биде пократок од пет дена.

Доколку јавниот службеник не сака да го прими известувањето за наводите во  извештајот од став 1 на овој член во рок од три дена, истото ќе биде објавено на огласната табла во седиштето на водостопанството.

Директорот на водостопанството во рок од 60 дена од денот на започнување на постапката донесува решение за изрекување на дисциплинска мерка.

Член 60-ж
Против решението за изрекување на дисциплинска мерка, јавниот службеник во водостопанството има право на жалба во рок од осум дена до Агенцијата за администрација.

Член 60- з

Јавниот службеник во водостопанството е одговорен за штетата која на работа  или во врска со работата намерно или од крајна небрежност ја предизвикал на водостопанството.

Директорот на водостопанството формира комиисија за утврдување на материјална одговорност на јавниот службеник.

Комисијата од став 2 на овој член е составена од претседател и два члена од кои еден е јавен сужбеник а еден е претставник на синдикатот и нивни заменици. Претседателот на комисијата е раководен јавен службеник или јавен службеник кој не е со пониско звање од звањето на јавниот службеник против кој се  води постапка за материјалната  одговорност.

Комисијата од став 2 на овој член ја утврдува материјалната одговорност за постоење на сторена материјална штета, нејзината висина и начинот на сторување, кој ја предизвикал штетата и кој ќе ја надомести.

Комисијата од став 2  на овој член за утврдената фактичка состојба поднесува извештај врз основа на кој директорот на водостопанството донесува решение за надомест на штета.
Член 60-ѕ

Предлог за покренување на постапка за утврдување на материјална одговорност против јавниот службеник во водостопанството поднесува непосредно претпоставениот јавен службеник, односно раководниот службеник или  директорот на водостопанството.

Член 60-и

Против решението од член 60-е став 4 на овој закон јавниот службеник во водостопанството има право да изјави жалба до Агенцијата за администрација во рок од  осум  дена од денот на врачувањето на решението.

Член 60-ј
Јавниот службеник во водостопанството врз основа на континуирано следење на работењето се оценува од непосредно претпоставениот раководен јавен службеник во водостопанството.

Член 60-к

Оценувањето на јавниот службеник во водостопанството се врши со цел да се добие реална слика за стручноста, квалитетот, ефикасноста и ефективноста во извршувањето на работи од јавен интерес утврдени со закон.

Член 60-л

Оценувањето на јавниот службеник во водостопанството се врши врз основа на податоците за резултатите од работата и личните квалитети имајки ги во предвид податоците за обуките, наградите, дисциплинските мерки и отсуствата во предходна година.

Член 60-љ

При оценување на резултатите од работата, се врши оценување на познавање и примена на прописите и практиките, остварување на работните цели, навремено извршување на работата, квалитетно извршување на работата и организирање на работата во водостопанството.

Член 60- м

При оценување на личните квалитети се врши оценување на креативност, иницијативност и заинтересираност за работата, способноста за тимска работа, способноста за работа под притисок и комуникациските вештини.
Член 60-н

Оценувањето се врши на објективен и непристрасен начин, без влијание и притисок од непосредни претпоставени и раководни јавни службеници во водостопанството врз оценувачот.

Член 60-њ

Оценувањето се врши како шестмесечен континуиран процес на вреднување на резултатите од работата и личните квалитети на оценуваниот, кој опфаќа :

· утврдување на работни цели и активности;

· следење и прибирање на податоците во работењето на јавниот службеник во водостопанството; 

· давање инструкции и совети за подобрување на работењето; и

· интервју со јавниот службеник.

Член 60-о

Оценувачот во текот на периодот на оценување, постојано ја следи работата на јавниот службеник во водостопанството и прибира податоци што се од суштествено значење за оценувањето.

Следењето и прибирањето на податоците подразбира проверка и евидентирање на квалитетот и квантитетот во остварување на работните задачи.

При следењето на работата, оценувачот постојано го мотивира јавниот службеник во водостопанството и му дава инсрукции и совети за подобрување на работењето, му укажува на конкретни детали во работата, на постапките што водат кон успешно работење и на недостатоците  во неговото  работење .

Член 60- п
При оценувањето на работата на јавниот службеник во водостопанството се применува образецот за оценување на јавниот службеник пропишан согласно Законот за јавните службеници.“

Член 7

Во член 63 ставот 2 се менува и гласи: 

„Водостопанството може да врши одводнување за правни и физички лица, сопственици или корисници на земјоделско, градежно или друго земјиште, кои со оглед на нивниот технолошки процес или од други причини, имаат потреба од одведување на водите со нивно испуштање во системите за одводнување со кој стопанисува водостопанството.“

По ставот 2 се додава нов став 3 кој гласи:

„Работите на одводнувањето од ставот 2 на овој член, на барање на корисниците се уредуваат со договор со почитување на сите еколошки и други стандарди“

Член 8

Во членот 78 ставот 2 се брише

Член 9

Во членот 82 став 1 зборовите „и кои имаат потреба од одводнување“ се бришат.

Член 10
Статутот и актот за систематизација на работите и задачите на водостопанството ќе се усогласат со одредбите од овој закон во рок од 60 дена од денот на влегување во сила на овој закон.

Член 11

Во членот 4 став 2 од Законот за изменување и дополнување на Законот за водостопанствата (“Службен весник на Република Македонија“ бр.1/12) зборот “најмалку“ се брише. 

Член 12
Овој закон влегува во сила осмиот ден од денот на објавувањето во „Службен весник на Република Македонија”.

О Б Р А З Л О Ж Е Н И Е
НА ПРЕДЛОГ ЗАКОНОТ ЗА ИЗМЕНУВАЊЕ И ДОПОЛНУВАЊЕ НА ЗАКОНОТ  ЗА ВОДОСТОПАНСТВАТА

I. објаснување на содрЖината на одредбите на предлог законот
Примарната цел на Предлог законот за изменување  и дополнување на Законот за водостопанствата е негово прилагодување према практичното работење на веќе основаните водостопанства, допрецизирање на постојните законски решенија заради нивна поедноставна примена како и усогласување на материјалниот закон со Законот  за јавни службеници.  

Со член 1 се врши измена на членот 8. Постојниот член 8 создава забуна кај правни и физички лица кои имаат обврска за плаќање на надомест за одводнување. Имено тие сметаат дека оваа обврска постои само доколку истите имаат потреба за одводнување, односно дека плаќањето на надоместокот за одводнување зависи од нивната воља. Една од основните дејности на водостопанството кое стопанисува со ХМС – одводнувањето, што подразбира одржувањето на каналската мрежа (чистење на речното корито, изградба и одржување на насипи и сл.), е стратешка која за крајна цел ја има заштита на населението и имотот од поплави. Па од тука, Водостопанството како јавно правно лице не може да зависи при извршувањето на неговата дејност од вољата на правните или физички лица кои се сопственици или корисници на земјиште кое припаѓа на системот за одводнување. Односите меѓу Водостопанството и правните и физичките лица кои имаат посебна потреба од одводнување т.е. одведување на водите кои ги исфрлаат во системите се уредуваат во членот 63 кој се наоѓа во делот од законот „Односи со корисниците“.



Со членот 2 се дополнува членот 42 став 3. Со овој член се допрецизира начинот на извршување на правосилните решенија кои ги донесува Директорот на Водостопанството. Имено со членот 42 став 3 на правосилните решенија кои ги донесува Директорот на водостопанството им се дава карактер на извршни исправи со што тие се подобни за извршување согласно одредбите на Законот за извршување. Во членот 12 од Законот за извршување е пропишано дека одлуките донесени во управна постапка преставуваат извршни исправи доколку гласат на парични побарувања.

Со членот 3 се брише членот 42-а од Законот. Во членот 42-а е предвидено дека доколку корисникот на услугите на одводнување од членот 82 на овој закон не го плати надоместокот утврден од членот 42, наплатата за сметка на водостопанството ја врши органот на општината надлежен за наплата на даноците и другите јавни давачки, а според подрачјето на општината на кое се наоѓа земјиштето. Со примена на овој член се доаѓа до една апсурдна ситуација во практиката. Имено во членот 82 изречно се наведуваат правните и физички лица сопственици и корисници на земјишта кои се должни да плаќаат надомест за одводнување. Меѓу нив е наведена и единицата на локалната самоуправа. Апсурдот е во тоа што во оваа постапка на администратвно извршување, општината би можела да се јави и како должник и како орган кој што треба да го спроведе извршувањето што е нелогично бидејќи би требала да извршува од самата себе. И не само општината. Во праксата како правни лица кои имаат обврска  за плаќање на надоместок за одводнување се јавуваат и Јавните комунални претпријатија кои ги основа единицата на локалната самоуправа. И тука не постои логика општината да врши присилна наплата од правни лица која таа ги основала за што има спротивен интерес. Од друга страна пак постојат општини посебно во руралните средини кои немаат посебни органи за наплата на даноците и други јавни давачки или тие се недоволно кадровски екипирани. Со примена на одредбите од Законот за извршување се обезбедува ефикасна и брза извршна постапка за наплата на побарувањата на Водостопанството по овој основ, кое нешто го остваруваа пред донесувањето на одредбите од овој член со оглед дека тие се донесени во 2008 година. Како што е споменато погоре овие решенија согласно членот 12 од Законот за извршување имаат форма на извршни исправи и се подобни за извршување.

 Со членот 4 од Предлог законот се менува член 59 во насока на тоа што вработените во водостопанствата кои вршат работи од јавен интерес согласно закон добиваат статус на јавни службеници.  

Со член 5 од Предлог Законот се  менува член 60 во насока на прецизирање на генералните одредби кои се применуваат од Законот за јавни службеници, а се однесуваат на јавните службеници во Водостопанствата.  

Со членот 6 од Предлог Законот се додаваат дваесет нови членови со кои се  прецизираат начинот и постапката на дисциплинска и материјална одговорност и начинот и постапката на оценување на јавните службеници во водостопанствата. 
Со членот 7 се менува и дополнува членот 63. Со овој член се утврдува основ за уредување на односите помеѓу корисниците на услуги и Водостопанството и се прави разгранучување помеѓу потребата од определени правни и физички лица да ја испуштаат технолошката или друга вода која ја користат преку системот за одводнување со онаа обврска утврдена во членот 82 од овој закон со кој тие правни и физички лица се обврзани да плаќаат надомест за одводнување врз основа на Стварно правниот однос према земјиштето т.е. како негови сопственици или корисници. Со овие измени се обезбедува прецизно регулирање на овие односи бидејќи во практиката овие одредби се толкуваат на начин што корисниците на услуги сметаат дека нивната обврска за плаќање на надомест зависи од нивната воља односно дали имаат потреба од одводнување и дали имаат склучено договор на што не можат да бидат правно присилени бидејќи за склучување на договор е потребна воља од двете договорни страни. Во праксата, во сите жалби поднесени против решенијата на Директорите на Водостопанствата странките – обврзниците од членот 82 се повикуваат на овие околности, дека тие немале потреба од одводнување и дека претходно немале склучено договор за одводнување па и не морале да ја плаќаат оваа давачка. Со оваа измена се прецизираат овие работи и трајно се регулира овој правен однос.



Со членот 8 во членот 78 ставот 2 се брише. Во овој случај општината или некое Јавно комунално претпријатие кое таа го основала, би можела да се јави и како должник према Водостопанството за плаќање на испорачана вода и како орган кој што треба да го спроведе извршувањето што е нелогично бидејќи би требала да извршува од самата себе или од некое нејзино претпријатие за што таа би немала интерес. Во праксата веќе и постојат вакви односи каде Водостопанството испорачува вода до Јавните комунални претпријатија кои се основани од единиците за локална самоуправа. Од друга страна пак со примена на одредбите од Законот за извршување се обезбедува ефикасна и брза извршна постапка за наплата на побарувањата на Водостопанството по овој основ.

Со членот 9 се менува членот 82 од Законот. Со оваа измена всушност се врши прецизирање на членот 82 од Законот за водостопанствата и се поставува на начин на кој што тој фактички се применува во праксата. Од претходното законско решение се исфрлаат зборовите „а кои имаат потреба од одводнување“. Ова повторно создава забуна кај правни и физички лица сопственици или корисници на земјоделско, градежно или друго земјиште кое припаѓа на системот на одводнување со кој стопанисува Водостопанството. Имено тие сметаат дека потребата не треба да се оценува објективно според местоположбата на земјиштето, туку субјективно односно дали тие имаат воља за тоа. Дејностите кои се однесуваат на одводнувањето на Водостопанството како јавно правно лице се стратешки со цел за заштита на населението и имотот од поплави и не можат да зависат од субјективната воља на обврзниците.

Со член 10 од Предлог законот во членот 4 став 2 од Законот за изменување и дополнување на Законот за водостопанствата (Службен Весник на Република Македонија бр.1/2012) зборот “најмалку“ се брише поради негово прецизирање. 

 Со членот 11 од Предлог законот се налага обврска водостопанствата да ги усогласат Статутот и актот за систематизација на работите и задачите на водостопанството  со одредбите од овој закон во рок од 60 дена од денот на влегување во сила на овој закон.                

Со членот 12 се определува денот на стапување во сила на овој закон.

II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Со измените и дополнувањата на Законот за водостопанствата се врши прецизирање и дополнување на законот и негово прилагодување според практичните потреби и искуства, како и негово  усогласување со Законот за јавни службеници по однос на статусот на јавните службеници, начинот и постапката на дисциплинска и материјална одговорност како и оценувањето на јавните службеници во водостопанствата согласно Законот за јавни службеници.  
 III. ПОСЛЕДИЦИ  ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА
 
Со предложениот закон се постигнува регулирање на односите помеѓу Водостопанствата и корисниците, односно обврзниците на услугите на одводнување, обезбедување на ефективен начин на извршување на одлуките донесени врз основа на Закон од страна на директорите на Водостопанствата како и регулирањето на статусот на вработените во водостопанствата.  
ТЕКСТ  НА  ОДРЕДБИТЕ
НА ЗАКОНОТ  ЗА  ВОДОСТОПАНСТВАТА  КОИ  СЕ  МЕНУВААТ  И  ДОПОЛНУВААТ

Член 8

Ако водостопанството има единствена дејност одводнување и не врши снабдување со вода, истата ја извршува задолжително на подрачјето на дејствување на сите површини и објекти кои имаат потреба од одводнување и припаѓаат во системот за одводнување.
Член 42

За секој корисник одделно, директорот на водостопанството, со решение ја утврдува висината и рокот за плаќање на надоместокот за услугата од членовите 77, 81 и 82 на овој закон. 

Против решението од ставот 1 на овој член, незадоволната страна има право на жалба до одборот. 

Правосилното решение има карактер на извршна исправа.
Член 42-а

Доколку корисникот на услугите на одводнувањето од членот 82 на овој закон не го плати надоместокот утврден со решението од членот 42 од овој закон, наплатата за сметка на водостопанството ја врши органот на општината надлежен за наплата на даноците и други јавни давачки, а според подрачјето на општината на кое се наоѓа земјиштето или другата надвижност за која се врши одводнувањето.

Член 59

Засновање на работен однос, правата и обврските од работниот однос и престанокот на работниот однос на вработените во водостопанствата се врши согласно со одредбите на Законот за работните односи.
Член 60

При засновање на работен однос со водостопанството, се определува пробна работа во траење до три месеца.
Член 63

Водостопанството врши снабдување со вода врз основа на склучен договор.
Работите на одводнувањето од членот 7 на овој закон водостопанството со корисниците ги уредува со договор.

Член 78

Годишниот надоместок од членот 77 став 1 алинеја 1 на овој закон е износ на трошоците за тековно годишно одржување на системот и се плаќа однапред до 31 декември секоја година, за наредната година или поинаку ако тоа е одредено во статутот на водостопанството или во неговите интерни акти. Надоместокот за испорачана количина на вода од членот 77 став 1 алинеја 2 на овој закон, е износ на трошоците за испорачаните количини на вода до корисниците, според волуменот на истата и се плаќа месечно по извршената испорака.
Доколку корисникот не го плати годишниот надоместок од ставот 1 на овој член утврден во конечното решение на директорот на водостопанство, наплатата за сметка на водостопанството ја врши органот на општината надлежен за наплата на даноците и други јавни давачки, а според подрачјето на општината на која се наоѓа земјоделското земјиште на кое се врши наводнување.

Член 82

Водостопанството, кое покрај испорачувањето на вода на корисниците има во својата дејност одводнување, наплатува надоместок и за одводнување од водните заедници и другите правни и физички лица, сопственици или корисници на земјоделско и друго земјиште, единиците на локална самоуправа и другите државни субјекти кои се сопственици или користат земјиште, или објекти и кои имаат потреба од одводнување, а припаѓаат во системот за одводнување со кој стопанисува водостопанството.

Водостопанството на кое основна дејност му е стопанисување со систем за одводнување и кое не врши испорака на вода, утврдува и наплатува надоместок за одводнување од секое правно или физичко лице во рамките на подрачјето на дејствување на водостопанството:

· кое е сопственик или корисник на земјиште и

· кое има право на користење или закуп на државно земјиште.
Член 4
Со денот на влегувањето во сила на овој закон одборите на корисници на вода продолжуваат со работа до основањето на новите одбори на корисници на вода согласно одредбите на овој закон.

Одборите на корисници на вода ќе се основаат во рок од најмалку 60 дена од денот на донесувањето на статутите.

